
Cynllunwyr Iaith Cymru 
y fforwm proffesiynol 

ar gyfer cynllunwyr iaith yng Nghymru. 
 
 
Cyfarfod 12 Hydref 2007, Aberystwyth. 
 

Nodiadau cryno 
 
Cafwyd cyfarfod llwyddiannus gyda thua 30 yn bresennol o amrywiol feysydd. 
 
Cafwyd crynodeb o’r camau a gymerwyd hyd yma gan nodi bod dros 80 o unigolion 
wedi mynegi diddordeb yn y cyfarfod. 
 
 
Trafodaeth ar werthoedd ac egwyddorion 
 
Cafwyd trafodaeth ddifyr a geisiodd sefydlu’r camau cyntaf tuag at greu set o 
werthoedd ac egwyddorion cyffredin ar gyfer maes mor amrywiol ei gyd-destunau. 
 
Drwy gyfrwng trafodaethau grŵp a thrafodaeth agored, o ferwi’r sylwadau yn y pair, 
daeth y pwyntiau isod i’r brig: 
 
 
o Bod yna werth cynhenid i ieithoedd a diwylliannau fel mynegiant o’r profiad dynol. 
 
o Bod yna werth mewn amrywiaeth ieithyddol a diwylliannol. 
 
o Cydnabyddiaeth fod perthynas o rym yn bodoli rhwng grwpiau iaith a’i gilydd, yn 

economaidd, gwleidyddol a chymdeithasol. 
 
o Cydnabyddiaeth bod materion iaith ynghlwm â materion cydraddoldeb. 
 
o Cydnabyddiaeth mai un o swyddogaethau cynllunio iaith yw ceisio gweithredu o 

blaid parhad a ffyniant ieithoedd a diwylliannau llai grymus. 
 
o Bod angen arddel parch at hunaniaeth ieithyddol a diwylliannol unigolion a 

grwpiau. 
 
o Bod gwerth i addysg, dysgu a datblygiad proffesiynol. 
 
o Bod gwerth i drafodaeth ddeallus ac amrywiaeth barn. 
 
o Bod gwerth creiddiol i gynllunio a gweithredu ar sail gwybodaeth. 
 
 
Trafodaeth ar swyddogaethau 
 
Yn dilyn trafodaethau grŵp ar swyddogaethau CIC cytunwyd yn fras gyda’r dibenion 
a oedd wedi eu cynnig gerbron ac fe’u mireiniwyd fel a ganlyn, sef, mai diben 
Cynllunwyr Iaith Cymru yw: 
 



o dod ag unigolion o feysydd gwahanol at ei gilydd i rwydweithio, rhannu profiadau 
a rhannu arferion da; 

 
o hyrwyddo’r maes yn ddisgyblaeth broffesiynol a cheisio sicrhau cydnabyddiaeth 

iddi ar y lefel uchaf; 
 
o bod yn llwyfan i ddatblygu a hwyluso datblygiad proffesiynol cyffredin yn y maes; 
 
o bod yn fodd i hwyluso a rhoi llwyfan cyhoeddus i drafodaeth ddeallus ymysg 

gweithredwyr proffesiynol yn y maes; 
 
o bod yn fodd i rannu gwybodaeth am gynllunio iaith ar lefel Gymreig ac yn fyd-

eang ymysg ymarferwyr. 
 
Nodwyd y dylid, wrth drefnu gweithgareddau, amrywio’r themâu trafod a’r meysydd 
gwaith gan hefyd geisio bod yn gynhwysol (cadw pawb o fewn y babell fawr) a dod 
yn fan cyswllt rhwng rhwydweithiau meysydd penodol. 
 
 
Trafodaeth ar addysg a hyfforddiant 
 
Yn dilyn trafodaeth agored ar faterion addysg a hyfforddiant nodwyd y pwyntiau 
canlynol: 
 
o Bod angen datblygu cymhwyster proffesiynol ôl radd mewn cynllunio iaith. 
 
o Bod angen i’r cymhwyster hwnnw gael ei ddilysu’n broffesiynol gan y maes. 
 
o Y dylid ystyried datblygu cymwyseddau proffesiynol ar gyfer gwahanol agweddau 

ar y proffesiwn a swyddi cysylltiol allweddol. 
 
o Bod yna farchnad ar gael ar gyfer cymhwyster o’r fath a bod brys ar gyfer ei 

ddarparu. 
 
o Bod angen i ddarparwyr ystyried darparu drwy gyfrwng y Gymraeg a’r Saesneg. 
 
o Bod yna anghenion hyfforddi galwedigaethol amrywiol ac eang sydd angen eu 

diwallu ar sawl lefel ac mewn sawl maes. 
 
o Bod diffyg gwybodaeth gyfredol am y cyfleoedd addysg a hyfforddiant sydd ar 

gael. 
 
O ganlyniad, bydd cyfarfod nesaf CIC yn fforwm a fydd yn cynnig llwyfan i 
sefydliadau addysg a darparwyr hyfforddiant osod eu stondin ar gyfer y maes. 
 
Deellir bod cynhadledd sylweddol yn cael ei threfnu i’r sector Cyfiawnder ar y 7fed o 
Ragfyr felly mi fydd yn rhaid ail ystyried dyddiad y cyfarfod nesaf. 
 
Cytunwyd y dylai IAITH: y ganolfan cynllunio iaith barhau i hwyluso’r fforwm. 

